
Uppskot

til

løgtingslóg um stuðul til ítróttarannlegg
   

§ 1. Landsstýrismanninum verður heimilað at veita stuðul til ítróttaranlegg av teimum játtanum, ið eru til endamálið á løgtingsfíggjarlógini. 
Stk. 2. Stuðulin verður veittur sum verkætlanarstuðul til ítróttarfeløg, vinnurekandi grunnar, ítróttarsamtøk ella kommunal skúlasamtøk.
Stk. 3. Stuðul verður ikki veittur einstaklingum, vinnurekandi fyritøkum og kommunum.

Stk. 4. Stuðulin kann í mesta lagi vera 30% av upphæddini, ið søkt verður um. Játtan av stuðli er treytað av, at kommuna ella kommunalur felagsskapur játta í minsta lagi somu upphædd sum játtað verður úr landskassanum. 
§ 2. Landsstýrismaðurin kunnar almenningin um møguleikan at søkja um stuðul. 
Stk. 2. Landsstýrismaðurin tekur avgerð um hvørjar stuðulsverkætlanir, ið verða stuðlaðar, og hevur somuleiðis eftirlit við, at stuðulin verður nýttur til ætlaða endamálið. 
Stk. 3. Landsstýrismaðurin ásetir í kunngerð neyvari reglur fyri, nær og hvussu stuðul verður veittur, herundir treytir um 
fíggjarætlan, eftirlit, upplýsingarskyldu, roknskap og grannskoðan hjá stuðulsmóttakara og um møguliga afturrindan av móttiknum stuðli. 
Stk. 4. Tilsøgn um stuðul fellur burtur, um stuðulsmóttakarin ikki lýkur nærri ásettar treytir eftir stk. 3.
Stk. 5. Veittur stuðul skal rindast aftur til landskassan um stuðulsmóttakarin ikki lýkur treytirnar fyri stuðulsmóttøku ella ikki megnar at fullføra ætlanina innan ásetta tíð.

Stk. 6. Landsstýrismaðurin kann, har serligar umstøður tala fyri hesum, víkja frá ásetingini í stk. 5.
Stk. 7. Øll krøv eftir hesi lóg kunnu, saman við innkrevjingarkostnaði, verða innheintað við panting. Toll- og Skattstova Føroya fremur pantingina eftir reglunum í skattalógini fyri innkrevjing av skattum. 

Gildiskoma
§ 3. Henda løgtingslóg kemur í gildi dagin eftir, at hon er kunngjørd.

Jógvan á Lakjuni
landsstýrismaður

/ Petur Petersen
Kap. 1. Almennar viðmerkingar
Løgtingið hevur í mong ár játtað stuðul til bygging av ítróttaranleggum. Á henda hátt hevur landið átikið sær at vera við til at stuðla menningini av ítróttarligu karmunum úti um landið og harvið ítróttinum sum heild.

Stuðulin hevur verið játtaður á løgtingsfíggjarlógini til ítróttaranlegg undir málsøkinum Mentan.

Góður játtanarsiður krevur, at landsstýrismaðurin, umframt tær stuðulskontur, ið eru á fíggjarlógini, eisini hevur lógarheimild at játta stuðul. Tvs. dupulta lógarheimild. Hetta var eisini ein av niðurstøðunum í tí aðalorðaskifti, sum Løgtingið hevði í november 2004 um ymsar stuðulsveitingar á mentanarøkinum. Afturat hesum kemur, at løgtingsgrannskoðanin hevur víst á vantandi lógarheimildir og tørvin at skipa økið við lóg.
Við hesi lóg fær landsstýrismaðurin neyðugu innihaldsligu heimildirnar til at játta stuðul til ítróttaranlegg undir málsøkinum Mentan.
Samanumtøka
Lógin er ein heimildarlóg og gevur sostatt landsstýrismanninum innihaldsligu heimildirnar at játta stuðul av stuðulskontuni, ið er til ítróttaranlegg undir málsøkinum Mentan á løgtingsfíggjarlógini. Talan er um at lógarfesta fyrisitingarliga skipan, ið hevur verið galdandi í mong ár. 
Hoyring
Uppskotið er farið til hoyringar hjá Ítróttasambandi Føroya (ÍSF), Kommunusamskipan Føroya, Føroya Kommunufelagi og Fíggjarmálaráðnum.
Kap. 2. Avleiðingar av uppskotinum
	  

 
	Fyri landið/lands-
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Ja
	Ja
	Nei

	Umsitingarligar avleiðingar
	Ja
	ja
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	 
	 
	 
 
	Nei
	  

 


Fíggjarligar/búskaparligar avleiðingar

Mentamálaráðið er vitandi um fleiri verkætlanir, ið eru á veg. Lógin gevur landsstýrismanninum møguleika at ráðfesta verkætlanir, og roknast má við, at peningur ikki verður tøkur til allar verkætlanir.

Í lógini verður ásett, at stuðul verður játtaður treytað av, at kommunurnar játta í minsta lagi somu upphædd sum játtað verður úr landskassanum.

Við lógini verður lættari hjá feløgum uttanfyri miðstaðarøkið at fara undir verkætlanir. 
Umsitingarligar avleiðingar
Lógin formaliserar fyrisitingarligar mannagongdir og gevur landsstýrismanninum neyðugu heimildirnar at játta stuðul til ítróttaranlegg. 

Lógin ásetur, at kommunurnar skulu vera partur av teimum verkætlanum, ið verða stuðlarar úr landskassanum.
Kap. 3. Serligar viðmerkingar
Til § 1.

Ásetingin gevur landsstýrismanninum í mentamálum lógarheimild til at játta stuðul til ítróttaranlegg av teirri játtan, ið er til endamálið á løgtingsfíggjarlógini. Stuðul kann verða veittur ítróttarfeløgum, vinnurekandi grunnum, ítróttarsamtøkum ella kommunalum skúlasamtøkum. 
Stuðulin úr landskassanum kann í mesta lagi vera 30%. Stuðulin er treytaður av, at játtan er tøk á løtgingsins fíggjarlóg. Stuðulin er eisini treytaður av, at kommunurnar stuðla við í minsta lagi somu játtan, sum latið verður úr landskassanum. 

Til § 2. 
Landsstýrismaðurin skal kunna almenningin um møguleikan at søkja um stuðul til ítróttaranlegg, soleiðis at øll eru væl upplýst um stuðulsmøguleikarnar, og at tey feløg, grunnar og samtøk, sum kunnu søkja um stuðul sambært § 1, stk. 2, fáa javnbjóðis møguleikar fyri at søkja um hendan stuðul. 

Greinin staðfestir annars vanligan fyrisitingarsið í sambandi við nýtsluna av stuðulsjáttanum, og talan er sostatt í stóran mun um at lógarfesta galdandi fyrisitingarliga siðvenju á økinum. 
Til tess at lúka vanlig krøv til stuðulsmóttakara og stuðulsveiting og góðan stuðulslóggávusið annars verður heimilað landsstýrismanninum í kunngerð at áseta nærri reglur um hesi viðurskifti. Í stóran mun er talan um at seta í gildi tær leiðreglur, sum nú verða nýttar í umsitingini av stuðulsjáttanunum. Talan er m.a. um eftirlitsskyldu landsstýrismansins, krøv til stuðulsumsóknir, afturrindan av útgoldnum stuðli og frávik frá hesum eitt nú vegna sjúku, barnsburð ella annað, ið hevur forðað stuðulsmóttakara í at fullføra ætlanina, tíðarfreist fyri stuðulstilsøgn, krav um roknskap og grannskoðan v.m. Landsstýrismanninum verður eisini heimilað at raðfesta stuðulsveiting út frá eitt nú landafrøðiligum atliti.
Stuðul kann verða kravdur aftur frá stuðulsmóttakara, um stuðulin er brúktur til annað endamál, enn tað, ið stuðulin er latin til, og um stuðulsmóttakarin ikki lýkur treytirnar fyri stuðulsmóttøku ella ikki megnar at fullføra ætlanina innan ásetta tíð. Mett verður í hesum sambandi, at serligar umstøður kunnu gera seg galdandi, ið krevja, at landsstýrismaðurin í serligum førum kann víkja frá ásetingini í § 2, stk. 5, eitt nú um tað ikki ber til at fullføra verkætlanina til ásetta tíð, vegna umstøður sum stuðulsmóttakarin ikki hevur ávirkan á, sum t.d. verkfall, lockout, serligar veðurumstøður, ið kunnu darva byggingina ella aðrar “force majeure” umstøður v.m.

Til § 3
Áseting um nær lógin fær gildi.
[image: image2.png]


[image: image3.png]


[image: image4.png]


